
তথ্যবিবরণী                                                                                                           নম্বর:  ৮৪৪
জাতীয় স্লোগান ‘জয় বাংলা’ 

ঢাকা, ১৭ ফাল্গুন (২ মার্চ) :
‘জয় বাংলা’কে  বাংলাদেশের জাতীয় স্লোগান হিসেবে মন্ত্রিসভা বৈঠকের সিদ্ধান্ত অনুযায়ী সরকার প্রজ্ঞাপন জারি করেছে। 

এতে বলা হয়, সাংবিধানিক পদাধিকারীগণ, দেশে ও দেশের বাইরে কর্মরত সরকারি, স্বায়ত্তশাসিত ও সংবিধিবদ্ধ সংস্থার কর্মকর্তা-কর্মচারীবৃন্দ সকল জাতীয় দিবস উদ্‌যাপন এবং অন্যান্য রাষ্ট্রীয় ও সরকারি অনুষ্ঠানে বক্তব্যের শেষে ‘জয় বাংলা’ স্লোগান উচ্চারণ করবেন। এছাড়া সকল শিক্ষা প্রতিষ্ঠানে প্রাত্যহিক সমাবেশ সমাপ্তির পর এবং সভা-সেমিনারে বক্তব্যের শেষে শিক্ষকগণ ও ছাত্র-ছাত্রীবৃন্দ ‘জয় বাংলা’ স্লোগান উচ্চারণ করবেন।

আজ মন্ত্রিপরিষদ বিভাগের এক প্রজ্ঞাপনে এ নির্দেশনা জারি করা হয়। 

#

আসাদুজ্জামান/এনায়েত/সঞ্জীব/সেলিম/২০২২/২২০০ ঘণ্টা

বঙ্গবন্ধুর ৭ই মার্চের ভাষণই ছিল প্রকৃত অর্থে স্বাধীনতার ঘোষণা
                                                 -- সংস্কৃতি প্রতিমন্ত্রী
ঢাকা, ১৭ ফাল্গুন (২ মার্চ) :
সংস্কৃতি প্রতিমন্ত্রী কে এম খালিদ বলেছেন, বঙ্গবন্ধুর ৭ই মার্চের ভাষণই ছিল প্রকৃত অর্থে স্বাধীনতার ঘোষণা। রাজধানীর রেসকোর্স ময়দানে (বর্তমান সোহরাওয়ার্দী উদ্যান) প্রদত্ত ১৮ মিনিটের এ ভাষণে তিনি স্বাধীনতার রূপরেখা ও দিকনির্দেশনা প্রদান করেন। এ ভাষণ সাত কোটি বাঙালিকে মুক্তিযুদ্ধে ঝাঁপিয়ে পড়তে উদ্বুদ্ধ ও অনুপ্রাণিত করে এবং বাঁশের লাঠিকে পরিণত করে মারণাস্ত্রে। যার ফলে নয় মাসের রক্তক্ষয়ী মুক্তিযুদ্ধের মাধ্যমে আমরা লাভ করি হাজার বছরের স্বপ্নলালিত কাঙ্ক্ষিত স্বাধীনতা।
আজ রাজধানীর বাংলাদেশ জাতীয় জাদুঘরের কবি সুফিয়া কামাল মিলনায়তনে বঙ্গবন্ধুর জন্মশতবার্ষিকী ও স্বাধীনতার সুবর্ণজয়ন্তী উপলক্ষ্যে জাদুঘর আয়োজিত 'বাঙালির মুক্তিদাতা জাতির পিতা বঙ্গবন্ধু শেখ মুজিবুর রহমান' শীর্ষক বিশেষজ্ঞ বক্তৃতা ও সেমিনারে প্রধান অতিথির বক্তব্যে প্রতিমন্ত্রী এসব কথা বলেন।
প্রতিমন্ত্রী বলেন, বায়ান্ন'র ভাষা আন্দোলনে বঙ্গবন্ধু অগ্রসেনানীর ভূমিকা পালন করেন। যা পরবর্তীতে বিভিন্ন ধারাবাহিক আন্দোলনের মাধ্যমে স্বাধীনতা আন্দোলনে রূপ নেয়। তিনি বলেন, ১৯৪৮ সালের ১১ মার্চ ভাষা আন্দোলনের ইতিহাসে এক অনন্য অবিস্মরণীয় দিন। এই দিনে রাষ্ট্রভাষা বাংলার দাবিতে সর্বাত্মক সাধারণ ধর্মঘট পালিত হয়। বঙ্গবন্ধু এতে নেতৃত্ব প্রদান করেন এবং পুলিশি নির্যাতনের শিকার হয়ে গ্রেপ্তার হন। কে এম খালিদ বলেন, দূরদর্শী বঙ্গবন্ধু  পাকিস্তান সৃষ্টির পূর্বে ১৯৪৭ সালের ৭ আগস্ট প্রস্তাবিত পাকিস্তান রাষ্ট্রে বাংলা ভাষার অস্তিত্ব ও মর্যাদা নিয়ে আশঙ্কা প্রকাশ করেন যা পরবর্তীতে সত্য বলে প্রতিভাত হয়।
বাংলাদেশ জাতীয় জাদুঘর বোর্ড অভ্‌ ট্রাস্টিজের সভাপতি অধ্যাপক ড. আ আ ম স আরেফিন সিদ্দিকের সভাপতিত্বে অনুষ্ঠানে বিশেষ অতিথির বক্তৃতা করেন সংস্কৃতি বিষয়ক মন্ত্রণালয়ের সচিব মোঃ আবুল মনসুর।  

সেমিনারে মূল প্রবন্ধ উপস্থাপন করেন বিশিষ্ট শিক্ষাবিদ অধ্যাপক ড. অনুপম সেন। অনুষ্ঠান সঞ্চালনা করেন বাংলাদেশ জাতীয় জাদুঘরের মহাপরিচালক খোন্দকার মোস্তাফিজুর রহমান এনডিসি।
#

বাংলাদেশ রাজনৈতিক স্থিতিশীলতার উদাহরণ
                                 - সমাজকল্যাণমন্ত্রী

ঢাকা, ১৭ ফাল্গুন (২ মার্চ): 

সমাজকল্যাণমন্ত্রী নুরুজ্জামান আহমেদ বলেছেন,  বাংলাদেশ এখন রাজনৈতিক স্থিতিশীলতার উদাহরণ। অশান্ত বিশ্বে বাংলাদেশ  শান্তির পথে চলছে। জঙ্গি সন্ত্রাস দমনে শেখ হাসিনা সফল রাষ্ট্রনায়ক হিসেবে বিশ্বে স্বীকৃতি পেয়েছেন। 

আজ লালমনিরহাটের কালীগঞ্জ উপজেলা প্রশাসন আয়োজিত  মহান স্বাধীনতার সুবর্ণজয়ন্তী যথাযোগ্য মর্যাদায় উদযাপন উপলক্ষ্যে মুক্তিযুদ্ধের চেতনা,  মুক্তিযুদ্ধের স্মৃতিচারণ ও বীরত্বগাঁথা "মুক্তিযুদ্ধে  বঙ্গবন্ধুর অবদান ''সম্পর্কিত  আলোচনা সভায় ভার্চুয়াল মাধ্যমে যুক্ত হয়ে প্রধান অতিথি হিসেবে মন্ত্রী বক্তব্য রাখেন। 

মন্ত্রী বলেন, যারা স্বাধীনতার ইতিহাসকে বিকৃত করতে চেয়েছিল এদেশের মানুষ তাদেরকে প্রত্যাখ্যান করেছে। তারা ইতিহাসের আস্তাকুঁড়ে নিক্ষিপ্ত হয়েছে। দেশের  মানুষের কাছে তাদের মুখোশ উন্মোচিত হয়েছে। নতুন প্রজন্মকে মুক্তিযুদ্ধের চেতনা হৃদয়ে লালন করে মুক্তিযুদ্ধের বাংলাদেশ তৈরি করার সুমহান প্রত্যয় নিয়ে এগিয়ে আসতে হবে।  তিনি ডিজিটাল বাংলাদেশ গড়ার  কারণে এদেশের তরুণ-তরুণীদের কর্মসংস্থানের সুযোগ সম্পর্কে আলোকপাত করতে গিয়ে তরুণদের উদ্দেশ্যে বলেন, বিশ্বব্যাপী কর্মসংস্থানের এ সুযোগ সবাইকে কাজে লাগাতে হবে। 

মন্ত্রী আরো বলেন, মিথ্যাচারের রাজনীতির বিরুদ্ধে সবাইকে রুখে দাঁড়াতে হবে।  জয় বাংলা স্লোগান মুক্তিযুদ্ধের স্লোগান, জাতীয় স্লোগান।  জাতীয় এ স্লোগানকে ধারণ করে মুক্তিযোদ্ধারা যুদ্ধে অবতীর্ণ হয়েছিলেন। জয় বাংলা স্লোগানকে ধারণ করে দেশের জন্য কাজ করতে হবে। 

উপজেলা নির্বাহী কর্মকর্তা মোঃ আব্দুল মান্নানের সভাপতিত্বে অনুষ্ঠানে বিভিন্ন পর্যায়ের সরকারি কর্মকর্তা ও কালীগঞ্জ উপজেলা আওয়ামী লীগের নেতৃবৃন্দ উপস্থিত ছিলেন। অনুষ্ঠানে উপস্থিত বীর মুক্তিযোদ্ধাগণ মহান মুক্তিযুদ্ধের স্মৃতিচারণ করেন। 

#
জাকির/পাশা/রাহাত/এনায়েত/সঞ্জীব/রফিকুল/মাহমুদ/শামীম/২০২২/২১০৫ঘণ্টা
তথ্যবিবরণী                                                                                                                 নম্বর :  ৮৪১
রাষ্ট্রপতির সাথে বাংলাদেশে নব নিযুক্ত ইন্দোনেশিয়া ও কাতারের রাষ্ট্রদূতের পরিচয়পত্র পেশ
ঢাকা, ১৭ ফাল্গুন (২ মার্চ) :


বাংলাদেশে ইন্দোনেশিয়ার নবনিযুক্ত রাষ্ট্রদূত Heru Hartanto Subolo আজ রাষ্ট্রপতি মোঃ আবদুল হামিদের কাছে তাঁর পরিচয়পত্র পেশ করেছেন। নবনিযুক্ত রাষ্ট্রদূত বঙ্গভবনে পৌঁছলে প্রেসিডেন্ট গার্ড রেজিমেন্টের একটি চৌকস দল তাঁকে গার্ড অভ্ অনার প্রদান করে।

নতুন  রাষ্ট্রদূতকে  স্বাগত জানিয়ে  রাষ্ট্রপতি মোঃ আবদুল  হামিদ বলেন, ২০১৭ সালে বাংলাদেশের প্রধানমন্ত্রী শেখ হাসিনার ইন্দোনেশিয়া সফর এবং ২০১৮ সালে ইন্দোনেশিয়ার রাষ্ট্রপতির বাংলাদেশ সফরের ফলে দুই দেশের সম্পর্কে নতুন মাত্রা যুক্ত হয়েছে। রাষ্ট্রপতি দু’দেশের মধ্যে বাণিজ্য ও বিনিয়োগ বৃদ্ধির সম্ভাবনাকে কাজে লাগাতে সরকারি-বেসরকারি পর্যায়ে সফর বিনিময়ের ওপর গুরুত্বারোপ করেন। তিনি বাংলাদেশের কৃষি প্রক্রিয়াকরণ, অবকাঠামো উন্নয়ন এবং পর্যটন খাতে বিনিয়োগ করতে ইন্দোনেশিয়ার বিনিয়োগকারীদের প্রতি আহ্বান জানান। রোহিঙ্গা সমস্যা সমাধানে ইন্দোনেশিয়ার অব্যাহত সহযোগিতা কামনা করেন রাষ্ট্রপতি।

সাক্ষাৎকালে ইন্দোনেশিয়ার নতুন রাষ্ট্রদূত বাংলাদেশে দায়িত্ব পালনে রাষ্ট্রপতির সার্বিক সহযোগিতা কামনা করেন। 


পরে বাংলাদেশে কাতারের নবনিযুক্ত  রাষ্ট্রদূত Seraya Ali M S AL Qahtani রাষ্ট্রপতি মোঃ আবদুল হামিদের কাছে তাঁর পরিচয়পত্র পেশ করেন। বঙ্গভবনে পৌঁছলে প্রেসিডেন্ট গার্ড রেজিমেন্টের একটি দল তাঁকে গার্ড অভ্ অনার প্রদান করে।

বঙ্গভবনে তাঁকে স্বাগত জানিয়ে  রাষ্ট্রপতি মোঃ আবদুল  হামিদ বলেন, কাতার বাংলাদেশের গুরুত্বপূর্ণ উন্নয়ন অংশীদার। রাষ্ট্রপতি আশা করেন নতুন রাষ্ট্রদূতের দায়িত্ব পালনকালে দুই দেশের সম্পর্ক নতুন উচ্চতায় পৌঁছাবে। বাংলাদেশ থেকে বিপুল জনশক্তি নেওয়ায় কাতার সরকারকে ধন্যবাদ জানান রাষ্ট্রপতি। তিনি দুই দেশের মধ্যে বাণিজ্য বৃদ্ধির ওপর গুরুত্বারোপ করেন এবং বাংলাদেশের শিপ বিল্ডিং, কন্সট্রাকশন, ঔষধ ও জ্বালানিসহ বিভিন্ন খাতে বিনিয়োগ করতে কাতারের বিনিয়োগকারীদের প্রতি আহ্বান জানান।

সাক্ষাৎকালে কাতারের নতুন রাষ্ট্রদূত বলেন, বাংলাদেশের উন্নয়নে সহযোগিতা অব্যাহত রাখবে তাঁর দেশ। তিনি দায়িত্ব পালনে রাষ্ট্রপতির সার্বিক সহযোগিতা কামনা করেন। 


রাষ্ট্রপতির কার্যালয়ের সচিব সম্পদ বড়ুয়া, সামরিক সচিব মেজর জেনারেল এস এম সালাহ উদ্দিন ইসলাম, প্রেস সচিব মোঃ জয়নাল আবেদীন এবং সচিব সংযুক্ত  মোঃ ওয়াহিদুল ইসলাম খান এ সময় উপস্থিত ছিলেন।
#

ইমরানুল/পাশা/রাহাত/রফিকুল/মাহমুদ/জয়নুল/২০২২/২০০০ঘণ্টা

তথ্যবিবরণী                                                                                                         নম্বর:  ৮৪০
শেষ হলো জাতীয় সবজি মেলা 

ঢাকা, ১৭ ফাল্গুন (২ মার্চ):  

রাজধানীর ফার্মগেটের কৃষিবিদ ইনস্টিটিউশন বাংলাদেশ (কেআইবি) চত্বরে শেষ হলো কৃষি মন্ত্রণালয় আয়োজিত ‘জাতীয় সবজি মেলা ২০২২’। এবারের প্রতিপাদ্য ‘নিরাপদ সবজি চাষ, স্বাস্থ্য পুষ্টি বারো মাস’।

সমাপনী অনুষ্ঠানে প্রধান অতিথি কৃষি সচিব শাকসবজি আবাদে বিশেষ অবদানের স্বীকৃতিস্বরূপ ব্যক্তি, প্রতিষ্ঠান, জেলা ও মেলায় অংশগ্রহণকারী স্টলের মধ্যে পুরস্কার বিতরণ করেন। পুরস্কার হিসেবে ছিল ক্রেস্ট, সনদ ও নগদ টাকা।  জাতীয় পর্যায়ে ২০২১ সালে শাকসবজি আবাদে বিশেষ অবদানের স্বীকৃতিস্বরূপ ব্যক্তিগত পর্যায়ে চট্টগ্রাম জেলার ফটিকছড়ি উপজেলার  আব্দুল হালিমকে প্রথম পুরস্কার, হবিগঞ্জ জেলার মাধবপুর উপজেলার মোঃ আব্দুল বাছির বদুকে দ্বিতীয় পুরস্কার, ঝালকাঠি জেলার কাঠালিয়া উপজেলার কামরুল আহসানকে তৃতীয় পুরস্কার এবং টাংগাইল জেলার ধনবাড়ি উপজেলার মোঃ মিজানুর রহমানকে বিশেষ পুরস্কার প্রদান করা হয়।

শাকসবজি উৎপাদনের মাধ্যমে শস্যের নিবিড়তা বৃদ্ধিতে, হেক্টর প্রতি গড় ফলন সর্বোচ্চ ও দেশের সবজির চাহিদা পূরণে বিশেষ অবদান রাখায় জেলা পর্যায়ে প্রথম হয়েছে চুয়াডাঙ্গা, দ্বিতীয় নারায়ণগঞ্জ এবং তৃতীয় ঠাকুরগাঁও জেলা। সবজি ও সবজি বীজ উৎপাদনে বিশেষ অবদান বিবেচনায় শ্রেষ্ঠ জেলা নির্বাচিত হয়েছে মেহেরপুর। সবজি ফসল গবেষণা ও প্রযুক্তি উদ্ভাবনে বিশেষ অবদানের স্বীকৃতিস্বরূপ বাংলাদেশ কৃষি গবেষণা ইনস্টিটিউটকে পুরস্কৃত করা হয়েছে। মেলায় অংশগ্রহণকারী প্রতিষ্ঠানসমূহের মধ্যে প্রযুক্তি প্রদর্শনী ও নান্দনিকতা বিবেচনায় শ্রেষ্ঠ প্রতিষ্ঠান নির্বাচিত হয়েছে  কৃষি সম্প্রসারণ অধিদপ্তর।

স্টলের যথার্থতা, সাজসজ্জা, প্রদর্শিত দ্রব্যের মান, পরিমাণ ও প্রযুক্তিগত উৎকর্ষতা উপস্থাপন ইত্যাদি ক্ষেত্রে অংশগ্রহণকারী স্টলগুলোর মধ্যে সরকারি পর্যায়ে প্রথম হয়েছে বাংলাদেশ কৃষি উন্নয়ন কর্পোরেশন (বিএডিসি), দ্বিতীয় হয়েছে বাংলাদেশ কৃষি গবেষণা ইনস্টিটিউট (বারি) এবং তৃতীয় হয়েছে কৃষি বিপণন অধিদপ্তর (ড্যাম)। 

বেসরকারি পর্যায়ে প্রথম হয়েছে গ্রিন সেভারস এসোসিয়েশন, দ্বিতীয় হয়েছে কৃষক বাংলা অ্যাগ্রো  প্রোডাক্টস এবং তৃতীয় বায়োটেক মাশরুম। এছাড়া, প্যাভিলয়ন পর্যায়ে প্রথম হয়েছে এসিআই সিড, দ্বিতীয় মেটাল অ্যাগ্রো লিমিটেড এবং তৃতীয় বিআরএসি সিড এন্ড এগ্রো এন্টারপ্রাইজ। মেলায় অংশগ্রহণকারী অন্য সকল প্রতিষ্ঠানকেও পুরস্কৃত করা হয়। 

উল্লেখ্য, মেলায় সরকারি ৯টি ও বেসরকারি ৩৭টি প্রতিষ্ঠানের মোট ৪৬টি স্টল অংশগ্রহণ করে এবং মেলায় এবার প্রায় ৩১ লাখ ৪৭ হাজার টাকার সবজি বিক্রি হয়। 

অনুষ্ঠানে কৃষি মন্ত্রণালয়ের সচিব মোঃ সায়েদুল ইসলাম, পরিকল্পনা কমিশনের কৃষি, পানি সম্পদ ও পল্লী প্রতিষ্ঠান বিভাগের সদস্য (সচিব) শরিফা খান, কৃষি মন্ত্রণালয়ের অতিরিক্ত সচিব হাসানুজ্জামান কল্লোল, ড. মোঃ আব্দুর রৌফ, কমলারঞ্জন দাশ, কৃষি সম্প্রসারণ অধিদপ্তরের মহাপরিচালক বেনজির আলম, বিভিন্ন সংস্থা প্রধান এবং বিভিন্ন পর্যায়ের কর্মকর্তারা উপস্থিত ছিলেন। স্বাগত বক্তব্য রাখেন কৃষি সম্প্রসারণ অধিদপ্তরের হর্টিকালচার উইংয়ের পরিচালক মনোজিত কুমার মল্লিক। 

#

কামরুল/পাশা/রাহাত/এনায়েত/রফিকুল/মাহমুদ/সেলিম/২০২২/১৯৩০ ঘণ্টা
তথ্যবিবরণী                                                                                                 নম্বর :  ৮৩৯
বাংলাদেশের প্রাণিসম্পদ খাতের উন্নয়নে সহযোগিতা করতে আগ্রহী বিশ্ব ব্যাংক
ঢাকা, ১৭ ফাল্গুন (২ মার্চ) :


বাংলাদেশের প্রাণিসম্পদ খাতের উন্নয়নে অব্যাহত সহযোগিতা দিতে আগ্রহ প্রকাশ করেছে বিশ্ব ব্যাংক।

আজ সচিবালয়ে মৎস্য ও প্রাণিসম্পদ মন্ত্রী শ ম রেজাউল করিমের সাথে তাঁর দপ্তর কক্ষে অনুষ্ঠিত এক সভায় বাংলাদেশে বিশ্ব ব্যাংকের কান্ট্রি ডিরেক্টর মার্সি মিয়াং টেম্বনের নেতৃত্বাধীন প্রতিনিধিদল এ আগ্রহ প্রকাশ করেন।

মন্ত্রী বলেন, বিশ্ব ব্যাংকের সহযোগিতায় বাস্তবায়নাধীন প্রাণিসম্পদ ও ডেইরি উন্নয়ন প্রকল্পের কাজ অতীতের চেয়ে দ্রুতগতিতে এগিয়ে চলেছে। করোনাসহ কিছু প্রাথমিক জটিলতায় এ প্রকল্পের কাজ সাময়িকভাবে ধীরগতিতে হলেও এখন আর তা নেই। প্রকল্পের আওতায় করোনায় ক্ষতিগ্রস্ত খামারিদের প্রায় ৭০০ কোটি টাকা নগদ প্রণোদনা দেওয়া হয়েছে। প্রকল্প এলাকায় ৪ হাজার ২০০ প্রাণিসম্পদ সেবা প্রদানকারী নির্বাচন করা হয়েছে, ১ হাজার ৫০০ খামারির মধ্যে মিল্ক ক্রিম সেপারেটর মেশিন বিতরণ করা হয়েছে, ৯০ হাজারের অধিক খামারিকে সম্পৃক্ত করে ৩ হাজার প্রডিউসার গ্রুপ তৈরি করা হয়েছে। এর আওতায় প্রাণী চিকিৎসা সেবা খামারির দোরগোড়ায় পৌঁছে দেওয়ার জন্য ৩৬০টি মোবাইল ফ্যাক্টরি ক্লিনিক ক্রয় করা হয়েছে যার মধ্যে সম্প্রতি ৬১টি বিতরণ করা হয়েছে। প্রকল্পের অন্যতম গুরুত্বপূর্ণ অংশ সিটি কর্পোরেশনসহ বিভিন্ন জেলা-উপজেলায় স্লটার হাউস তৈরির মাঠ পর্যায়ের অনেক কার্যক্রম সমাপ্ত হয়েছে। এ ছাড়া এ প্রকল্পের আওতায় প্রাণিসম্পদ সম্প্রসারণ নীতিমালা, প্রাণিসম্পদ বীমা নীতি প্রণয়ন, প্রাণীদের নিবন্ধন ও পরিচিতি প্রদান করার সিস্টেম ও ডাটাবেজ উন্নয়নের কাজ চলছে।

মার্সি মিয়াং টেম্বন বলেন, বাংলাদেশ দ্রুতগতিতে এগিয়ে যাচ্ছে। বিশ্বের অনেক দেশ বাংলাদেশকে দেখে শিখছে। এ দেশের কৃষি ও প্রাণিসম্পদ খাত অনেক এগিয়ে গেছে। প্রাণিসম্পদ খাতে আরো অগ্রগতির সুযোগ রয়েছে। এ খাতকে এগিয়ে নেওয়ার জন্য আরো অনেক কিছু করার সুযোগ রয়েছে। এ জন্য প্রাণিসম্পদ ও ডেইরি উন্নয়ন প্রকল্পের বাস্তবায়ন কাজ গতিশীল করা প্রয়োজন।

মৎস্য ও প্রাণিসম্পদ মন্ত্রণালয়ের অতিরিক্ত সচিব মোঃ তৌফিকুল আরিফ ও সুবোল বোস মনি, প্রাণিসম্পদ অধিদপ্তরের মহাপরিচালক ডা. মনজুর মোহাম্মদ শাহজাদা, বিশ্ব ব্যাংকের এগ্রিকালচার অ্যান্ড ফুড গ্লোবাল প্র্যাকটিসের গ্লোবাল ডিরেক্টর মার্টিন ভ্যান নিউকপ, বিশ্ব ব্যাংকের সিনিয়র এগ্রিকালচার ইকোনমিস্ট ক্রিশ্চিয়ান বার্গার, প্রাণিসম্পদ অধিদপ্তরের প্রাণিসম্পদ ও ডেইরি উন্নয়ন প্রকল্পের পরিচালক মোঃ আব্দুর রহিম ও প্রকল্পের প্রধান কারিগরি সমন্বয়ক ড. মোঃ গোলাম রব্বানী সভায় উপস্থিত ছিলেন।
#

ইফতেখার/পাশা/রাহাত/রফিকুল/মাহমুদ/জয়নুল/২০২২/১৯৫০ঘণ্টা
তথ্যবিবরণী                                                                                                                              নম্বর :  ৮৩৮
নিত্যপ্রয়োজনীয় পণ্যের বিষয়ে আয়োজিত সভায় বাণিজ্যমন্ত্রী
অসাধু ব্যবসায়ীদের সুযোগ নিতে দেওয়া হবে না
ঢাকা, ১৭ ফাল্গুন (২ মার্চ) :


বাণিজ্যমন্ত্রী টিপু মুনশি বলেছেন, দেশে প্রয়োজনের তুলনায় অনেক বেশি নিত্যপ্রয়োজনীয় পণ্য মজুত রয়েছে, কোনো পণ্যের ঘাটতি নেই। কোনো অসাধু ব্যবসায়ীকে সুযোগ নিতে দেওয়া হবে না। দেশব্যাপী প্রশাসনকে নির্দেশনা দেয়া হয়েছে। কৃত্রিম উপায়ে পণ্যের সংকট সৃষ্টি করে মূল্য বৃদ্ধি করার চেষ্টা করা হলে বা পণ্য অবৈধ মজুত করা হলে সংশ্লিষ্টদের বিরুদ্ধে কঠোর ব্যবস্থা গ্রহণ করা হবে। তিনি বলেন, আগামী মে মাসের পর সয়াবিন তেল এবং ডিসেম্বর মাসের পর পামওয়েল খোলা বিক্রয় বন্ধ করা হবে, সব ভোজ্যতেল বোতল বা প্যাকেটজাত করা হবে এবং নির্ধারিত মূল্যে বিক্রয় নিশ্চিত করা হবে। নির্ধারিত মূল্যের বেশি দামে কোনো পণ্য বিক্রয় করলে তাদের বিরুদ্ধে কঠোর ব্যবস্থা গ্রহণ করা হবে। 


মন্ত্রী আজ বাংলাদেশ সচিবালয়ে বাণিজ্য মন্ত্রণালয়ের সম্মেলন কক্ষে আসন্ন পবিত্র রমজান উপলক্ষ্যে নিত্যপ্রয়োজনীয় পণ্যের মজুত, সরবরাহ, আমদানি, মূল্য পরিস্থিতি স্বাভাবিক এবং স্থিতিশীল রাখার লক্ষ্যে আয়োজিত সভায় প্রধান অতিথির বক্তব্যে এসব কথা বলেন।

মন্ত্রী বলেন, সরকার কার্ড বিতরণ করে টিসিবি’র মাধ্যমে সারা দেশে এক কোটি মানুষের কাছে সাশ্রয়ী মূল্যে চিনি, ভোজ্যতেল, মসুরডাল,  পেঁয়াজ, ছোলা বিক্রয় করবে। এতে দেশের প্রায় পাঁচ কোটি মানুষ উপকৃত হবেন। আমদানিকৃত পণ্য যাতে আন্তর্জাতিক বাজারের সাথে সামঞ্জস্য রেখে যৌক্তিক মূলে বিক্রয় হয়, তা নিশ্চিত করা হচ্ছে। এ বিষয়ে সরকার কঠোর অবস্থানে রয়েছে। বাণিজ্য মন্ত্রণালয়ের অধীন জাতীয় ভোক্তা অধিকার সংরক্ষণ অধিদফতর এবং মাঠ প্রশাসন বাজার মনিটরিং জোরদার করেছে। যৌক্তিক মূল্য নিশ্চিত করতে সরকার সবধরনের পদক্ষেপ গ্রহণ করেছে। নিত্যপ্রয়োজনীয় পণ্যের মজুত, সরবরাহ এবং মূল্য স্বাভাবিক রাখতে সবধরনের ব্যবস্থা গ্রহণ করা হয়েছে। এ জন্য সংশ্লিষ্ট সকলকে দায়িত্বশীল ভূমিকা রাখতে হবে। ভোক্তাসহ সংশ্লিষ্ট সকলকে এ বিষয়ে সতর্ক থাকতে হবে। মানুষকে সচেতন করতে দেশের প্রচার মাধ্যমেও দায়িত্ব পালন করতে হবে।

বাণিজ্য মন্ত্রণালয়ের সিনিয়র সচিব তপন কান্তি ঘোষের সভাপতিত্বে সভায় বাংলাদেশ কম্পিটিশন কমিশনের চেয়ারপারসন মোঃ মফিজুল ইসলাম, বাংলাদেশ ট্রেড এন্ড টেরিফ কমিশনের চেয়ারম্যান (সচিব) মোঃ আফজাল হোসেন, জাতীয় রাজস্ব বোর্ডের সদস্য মোঃ মাসুদ সাদিক, এফবিসিসিআই’র প্রেসিডেন্ট জসিম উদ্দিন, টিসিবি’র চেয়ারম্যান ব্রি জে মোঃ আরিফুল হাসান, বাণিজ্য মন্ত্রণালয়ের অতিরিক্ত সচিব (আইআইটি) এ এইচ এম সফিকুজ্জামান, খাদ্য মন্ত্রণালয়ের অতিরিক্ত সচিব মোঃ শাহ নেওয়াজ তালুকদার, এসবি’র ডিআইজি এ  জেড এম নাফিউল ইসলাম, ক্যাব প্রকাশিত ভোক্তা কণ্ঠের সম্পাদক কাজী আব্দুল হান্নান, জাতীয় ভোক্তা অধিকার সংরক্ষণ অধিদফতরের পরিচালক মনজুর মোহাম্মদ শাহরিয়ারসহ, শিল্প মন্ত্রণালয়, ডিজিএফআই, এনএসআই, বিজিবি এর প্রতিনিধিগণ উপস্থিত ছিলেন । 

#

লতিফ/পাশা/রাহাত/সঞ্জীব/মাহমুদ/জয়নুল/২০২২/২০২০ ঘণ্টা

তথ্যবিবরণী                                                                                                              নম্বর: ৮৩৭

নির্বাচনকে ভয় পায় জনবিচ্ছিন্ন বিএনপি 
                    -তথ্য ও সম্প্রচার মন্ত্রী
ঢাকা, ১৭ ফাল্গুন (২ মার্চ): 

তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, বিএনপি যেহেতু জনগণ থেকে বিচ্ছিন্ন হয়েছে, সেজন্য তারা নির্বাচনকে ভয় পায় এবং সে কারণেই নির্বাচন কমিশন নিয়ে তারা বিভিন্ন প্রশ্ন তুলছে। জনগণের সাথে তাদের কোনো সম্পর্ক নেই, তারা পেট্রোলবোমা নিক্ষেপ করে, ধ্বংসাত্মক রাজনীতি করে জনগণ থেকে দূরে সরে গেছে, তাই তারা আসলে নির্বাচন করতে চায় না, বলেন মন্ত্রী। 

আজ রাজধানীর সার্কিট হাউজ রোডে বাংলাদেশ প্রেস ইনস্টিটিউট-পিআইবি’তে আগামী জাতীয় সংসদ নির্বাচন বিষয়ে বিএনপি’র বিভিন্ন মন্তব্য নিয়ে সাংবাদিকদের প্রশ্নের জবাবে মন্ত্রী এসব কথা বলেন।

মন্ত্রী বলেন, ‘বিএনপি নির্বাচন করতে চায় না কারণ তাদের নেত্রী বেগম খালেদা জিয়ার প্রতি সম্মান রেখেই বলছি, তিনি এবং তারেক রহমান আদালতে শাস্তিপ্রাপ্ত আসামি হওয়ায় বাংলাদেশের আইন অনুযায়ী নির্বাচন করতে পারবেন না। যেহেতু তারা দু’জনই নির্বাচন করতে পারবে না সেজন্য বিএনপির আসলে নির্বাচন নিয়ে কোনো আগ্রহ নেই। তারা যে নির্বাচনকালীন সরকারের কথা বলে, এগুলো আসলে বাহানামাত্র। আপনারা জানেন ২০১৪ সালে তারা নির্বাচন প্রতিহত করার চেষ্টা করেছিল। ২০১৮ সালের নির্বাচনও বর্জন করার ঘোষণা দিয়েছিল, পরবর্তীতে অংশগ্রহণ করেছিল নির্বাচনকে বিতর্কিত করার উদ্দেশ্য নিয়ে।’ 

ডা. জাফরুল্লাহ চৌধুরী বিএনপি’র বিভিন্ন অনুষ্ঠানে অতিথি হিসেবে বক্তৃতা করতেন এবং তাকে বিএনপি’র উপদেষ্টা হিসেবে সবাই জানে উল্লেখ করে মন্ত্রী বলেন,  ডা. জাফরুল্লাহর তালিকা থেকে সিইসি নিযুক্ত হয়েছেন এজন্য তিনি সন্তোষ প্রকাশ করেছেন এবং সিইসির ওপর আস্থা রাখার জন্য বিএনপিসহ সব দলের প্রতি আহ্বান জানিয়েছেন। এখন বিএনপি ডা. জাফরুল্লাহকেও অস্বীকার করছে। 

‘বিএনপি কখন কাকে অস্বীকার করে, এক সময় কোনো কারণে মির্জা ফখরুল ইসলাম আলমগীর সাহেবকেও বিএনপি অস্বীকার করতে পারে, সেটাও হতে পারে’ মন্তব্য করেন হাছান মাহ্‌মুদ। 

এর আগে নিউজ ব্রডকাস্টার্স এলায়েন্স বাংলাদেশ-এনবিএ আয়োজিত ‘শুদ্ধ বাংলা ভাষা ও সংস্কৃতি চর্চায় উপস্থাপকদের ভূমিকা’ সেমিনারে প্রধান অতিথির বক্তৃতা দেন মন্ত্রী। তিনি বলেন, বাঙালিদের গর্বের বাংলা ভাষায় বিশ্বের ৩৪ কোটি মানুষ কথা বলে এবং জনসংখ্যার দিক দিয়ে আমাদের ভাষার অবস্থান সপ্তম। ইউরোপের বাইরে প্রথম সাহিত্যে নোবেল পুরস্কার পান বাংলা ভাষার কবিগুরু রবীন্দ্রনাথ ঠাকুর। 

যে ভাষার মর্যাদা রক্ষার জন্য আমাদের পূর্বসুরিরা জীবন দিয়েছেন, যথেচ্ছ বিকৃতি করে সেই ভাষার ব্যবচ্ছেদ করা অত্যন্ত দুঃখের উল্লেখ করে হাছান মাহ্‌মুদ বলেন, সংবাদ উপস্থাপন ও সকল অনুষ্ঠানে শুদ্ধ বাংলা বলা অত্যন্ত গুরুত্বপূর্ণ এবং এই ক্ষেত্রে মিডিয়া হাউজগুলোর অনেক দায়িত্ব রয়েছে, এটা শুধু খবর পাঠক বা পাঠিকার দায়িত্ব নয়। এজন্য নিয়মিত প্রশিক্ষণের আয়োজন জরুরি। উন্নত রাষ্ট্রের পাশাপাশি উন্নত জাতি গঠনে সংবাদ উপস্থাপকদের পরিচিত মুখগুলো শুদ্ধ উচ্চারণের মাধ্যমে অনেক অবদান রাখতে পারে, বলেন মন্ত্রী। 
পাতা-২
মন্ত্রী বলেন, প্রধানমন্ত্রী শেখ হাসিনা ১৯৯৬ সালে সরকার গঠন করার পর তার হাত দিয়ে বেসরকারি টেলিভিশনের যাত্রা শুরু। এখন ৪৫টির লাইসেন্স রয়েছে। এতোগুলো টেলিভিশন চ্যানেল হওয়ার প্রেক্ষিতে, এতো গণমাধ্যমকর্মী সৃষ্টি হয়েছে, এতোজন খবর পাঠক-পাঠিকা সৃষ্টি হয়েছে এবং আপনাদের এই সংগঠনের জন্ম হয়েছে। নিশ্চয়ই এজন্য প্রধানমন্ত্রী শেখ হাসিনা ধন্যবাদ পাওয়ার অধিকার রাখেন। 

এনবিএ সভাপতি মুমতাহিনা হাসনাত রীতুর সভাপতিত্বে পিআইবি’র মহাপরিচালক জাফর ওয়াজেদ, বিশিষ্ট সাংবাদিক সৈয়দ ইশতিয়াক রেজা ও মানষ ঘোষ বিশেষ অতিথি হিসেবে সেমিনারে বক্তব্য রাখেন। উপস্থাপক জাফর সাদিক মূল প্রবন্ধ পাঠ করেন। এসময় সংগঠন থেকে দেওয়া পরিচয়পত্র সদস্যদের হাতে তুলে দেন মন্ত্রী।

পরে দৈনিক সময়ের আলো’র তৃতীয় প্রতিষ্ঠাবার্ষিকী উপলক্ষ্যে রাজধানীর বাংলা মোটরে পত্রিকাটির কার্যালয়ে আয়োজিত অনুষ্ঠানে যোগ দিয়ে সময়ের আলো’র প্রকাশক, সম্পাদকসহ সকল গণমাধ্যমকর্মী ও পাঠকদের অভিনন্দন জানান মন্ত্রী। দৈনিক সময়ের আলো’র প্রকাশক গাজী আহমেদ উল্লাহ, ভারপ্রাপ্ত সম্পাদক কমলেশ রায়, নির্বাহী সম্পাদক হারুন অর রশিদসহ কর্মরত গণমাধ্যমকর্মীবৃন্দ এ সময় উপস্থিত ছিলেন ।

#
আকরাম/পাশা/রাহাত/রফিকুল/মাহমুদ/শামীম/২০২২/১৯১৫ঘণ্টা
তথ্যবিবরণী                                                                                                              নম্বর: ৮৩৬

দেশকে এগিয়ে নিতে শিক্ষার্থীদেরকে সুনাগরিক হিসেবে গড়ে তুলতে হবে

                                                                                       --শিল্প প্রতিমন্ত্রী
ঢাকা, ১৭ ফাল্গুন (২ মার্চ): 

শিল্প প্রতিমন্ত্রী কামাল আহমেদ মজুমদার বলেছেন, যোগ্য নেতৃত্বে দেশকে এগিয়ে নিতে হলে শিক্ষার্থীদেরকে সুনাগরিক হিসেবে গড়ে তুলতে হবে । নিয়মিত ক্লাস ও পাঠ গ্রহণ করতে হবে, পিতা-মাতা এবং শিক্ষকদের সম্মান ও শ্রদ্ধা করতে হবে ।  

আজ মিরপুরের রূপনগরে মনিপুর উচ্চ বিদ্যালয় ও কলেজ অডিটোরিয়ামে ২০২১-২২ শিক্ষাবর্ষের একাদশ শ্রেণির ওরিয়েন্টশন অনুষ্ঠানে প্রধান অতিথির বক্তব্যে প্রতিমন্ত্রী এসব কথা বলেন ।

প্রতিমন্ত্রী বলেন, বাংলাদেশের ঐতিহ্যবাহী শিক্ষা প্রতিষ্ঠান মনিপুর উচ্চ বিদ্যালয় ও কলেজে শিক্ষা কার্যক্রমসহ সকল সুযোগ-সুবিধা বিদ্যমান। এখানে রয়েছে গবেষণা চর্চার জন্য বিজ্ঞানাগার, রয়েছে বিশাল পাঠাগার। শিক্ষার্থীদের উদ্দেশে তিনি বলেন, পুঁথিগত বিদ্যার পাশাপাশি বিভিন্ন প্রতিযোগিতামূলক অনুষ্ঠানে অংশগ্রহণ করতে হবে, নিজের প্রতিভা বিকশিত করতে হবে, নিজেকে আলোকিত করে তুলতে হবে ।

প্রতিমন্ত্রী আরো বলেন, প্রধানমন্ত্রী শেখ হাসিনার দক্ষ নেতৃত্বে সরকার রাষ্ট্র পরিচালনার দায়িত্ব গ্রহণের পর নানামুখী সময়োপযোগী সিদ্ধান্তের ফলে দেশ আজ অর্থনৈতিকভাবে এগিয়ে যাচ্ছে । তিনি সরকার শিক্ষাক্ষেত্রে যে আমূল পরিবর্তন করেছে সে সুযোগ কাজে লাগিয়ে নিজেকে মানুষের মতো মানুষ হিসেবে গড়ে তুলতে শিক্ষার্থীদের প্রতি আহ্বান জানান ।

কলেজের অধ্যক্ষ মোঃ ফরহাদ হোসেনের সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন কলেজের গভার্নিং বডির সদস্য অধ্যাপক রাশেদা আক্তার ও মোঃ তৌহিদুল ইসলাম । কলেজের সহকারী অধ্যাপক তাজুল ইসলাম, ইংরেজি বিভাগের অধ্যাপক শাহাদত হোসেন খান এবং দ্বাদশ ও একাদশ শ্রেণির শিক্ষার্থীবৃন্দ অনুষ্ঠানে বক্তৃতা করেন ।

#

রফিকুল/পাশা/রাহাত/রফিকুল/মাহমুদ/শামীম/২০২২/১৯৩০ঘণ্টা
তথ্যবিবরণী                                                                                                                            নম্বর: ৮৩৫
কোভিড-১৯ সংক্রান্ত সর্বশেষ প্রতিবেদন 

ঢাকা, ১৭ ফাল্গুন (২ মার্চ) :
স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল মঙ্গলবার সকাল ৮টা থেকে আজ বুধবার সকাল ৮টা পর্যন্ত ২৪ ঘণ্টায় দেশে ৭৩২ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার ৩ দশমিক ২২ শতাংশ। এ সময় ২২ হাজার ৭১৬ জনের নমুনা পরীক্ষা করা হয়েছে।
গত ২৪ ঘণ্টায় মারা গেছেন ৮ জন। এ পর্যন্ত ২৯ হাজার ৫৩ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ২৬ হাজার ৯৪৯ জন।

#

কবীর/পাশা/রাহাত/রফিকুল/মাহমুদ/রেজাউল/২০২২/১৮০০ ঘণ্টা
তথ্যবিবরণী                                                                                                                                 নম্বর: ৮৩৪

মানসম্মত শিক্ষা নিশ্চিত করতে শিক্ষাক্রম পরিবর্তনে কাজ করছে সরকার








          -শিক্ষামন্ত্রী
ঢাকা, ১৭ ফাল্গুন (২ মার্চ): 

শিক্ষামন্ত্রী ডা. দীপু মনি বলেছেন, মানসম্মত শিক্ষা নিশ্চিত করতে সরকার শিক্ষাক্রম পরিবর্তনে কাজ করছে। আজ একাদশ শ্রেণির শিক্ষার্থীদের শ্রেণি কক্ষে পাঠদান শুরু হয়েছে।

মন্ত্রী আজ জাতীয় শিক্ষাক্রম ও পাঠ্যপুস্তক বোর্ড (এনসিটিবি) মিলনায়তনে একাদশ শ্রেণির পাঠদান কার্যক্রম উদ্বোধনকালে এ কথা বলেন। 

এর আগে মন্ত্রী সকালে ঢাকা কলেজে একাদশ শ্রেণির নতুন শিক্ষার্থীদের নবীন বরণ অনুষ্ঠানে অংশগ্রহণ করেন এবং তাদের হাতে বঙ্গবন্ধুর অসমাপ্ত আত্মজীবনী বই তুলে দেন। 

মন্ত্রী বলেন, গত দু'বছরে করোনা অতিমারির মধ্যে শিক্ষার্থীদের পড়াশোনায় বিঘ্ন ঘটেছে। এরমধ্যেও পুনর্বিন্যাস করা সিলেবাস অনুযায়ী পরীক্ষা নিয়ে যথাসময়ে ফলাফল প্রকাশ করা হয়েছে। কলেজে ভর্তি কার্যক্রম সম্পন্ন করা হয়েছে। প্রতিকূলতার মধ্যেও সফলভাবে কাজ সম্পন্ন করায় তিনি সংশ্লিষ্ট সকলকে ধন্যবাদ জানান।

#

খায়ের/অনসূয়া/পরীক্ষিৎ/শাম্মী/রেজ্জাকুল/রবি/মানসুরা/২০২২/১০৩০

তথ্যবিবরণী









         নম্বর : ৮৩৩

এনইসি সভায় ২ লাখ ৭ হাজার ৫৫০ কোটি টাকার সংশোধিত এডিপি অনুমোদন

ঢাকা, ১৭ ফাল্গুন (২ মার্চ) :

​
জাতীয় অর্থনৈতিক পরিষদের (এনইসি) সভায় আজ ২০২১-২২ অর্থবছরের জন্য ২ লাখ ৭ হাজার ৫৫০ কোটি টাকার ব্যয় সংবলিত সংশোধিত বার্ষিক উন্নয়ন কর্মসূচির অনুমোদন দেওয়া হয়েছে। এছাড়া, স্বায়ত্বশাসিত সংস্থা বা কর্পোরেশনের প্রায় ৯ হাজার ৬১৩ কোটি ৬৮ লাখ টাকা সংশোধিত এডিপিও অনুমোদিত হয়েছে ।

​
প্রধানমন্ত্রী ও এনইসি’র চেয়ারপারসন শেখ হাসিনার সভাপতিত্বে আজ গণভবনের সাথে সংযুক্ত হয়ে ভিডিও কনফারেন্সিং-এর মাধ্যমে শেরেবাংলা নগরস্থ এনইসি সম্মেলন কক্ষ ও সচিবালয়স্থ মন্ত্রিপরিষদ কক্ষে অনুষ্ঠিত জাতীয় অর্থনৈতিক পরিষদের সভায় এ অনুমোদন দেওয়া হয়েছে। 

​
অন্যান্য বছরের ন্যায় এ বছরেও দেশের সম্পদ, বৈদেশিক অর্থায়ন ও সামষ্টিক অর্থনৈতিক অবস্থা বিবেচনা নিয়ে ২০২১-২২ অর্থবছরের এডিপি সংশোধনের উদ্যোগ নেয়া হয়েছিল।

​
সংশোধিত বার্ষিক উন্নয়ন কর্মসূচি’র সফল বাস্তবায়ন দেশের অর্থনৈতিক কর্মকাণ্ডের প্রসার, কোভিড-১৯ মোকাবিলা, অধিক কর্মসংস্থান সৃষ্টি, শিক্ষা-স্বাস্থ্য সেবার মানোন্নয়ন, মানবসম্পদ উন্নয়ন, খাদ্য উৎপাদনে স্বয়ংভরতা অর্জন, দারিদ্র্যমোচন তথা দেশের সামগ্রিক আর্থ-সামাজিক অবস্থার উন্নয়ন ও অর্থনৈতিক প্রবৃদ্ধির কাঙ্ক্ষিত লক্ষ্যমাত্রা অর্জনে সহায়ক ভূমিকা পালন করে।

​
সভায় পরিকল্পনা মন্ত্রীসহ মন্ত্রিপরিষদের সদস্যবর্গ, মন্ত্রিপরিষদ সচিব, প্রধানমন্ত্রীর মুখ্যসচিব, মুখ্য সমন্বয়ক (এসডিজি), বাংলাদেশ ব্যাংকের গভর্নর, পরিকল্পনা কমিশনের সদস্যবৃন্দ, বিভিন্ন মন্ত্রণালয়ের সিনিয়র সচিব ও সচিববৃন্দ এবং সংশ্লিষ্ট ঊর্ধ্বতন কর্মকর্তাগণ উপস্থিত ছিলেন। 

#

​শাহেদুর/অনসূয়া/পরীক্ষিৎ/জাহাঙ্গীর/শাম্মী/রবি/মাসুম/২০২২/১৫১৫ ঘণ্টা 

তথ্যবিবরণী                                                                                                                                 নম্বর : ৮৩২
 বাংলাদেশের মহীসোপানের হালনাগাদ তথ্য জাতিসংঘে পেশ  
নিউইয়র্ক, ২ মার্চ :  
‌
বঙ্গোপসাগরের বাংলাদেশের মহীসোপান সীমা সংক্রান্ত হালনাগাদ তথ্যাদি জাতিসংঘে পেশ করেছেন পররাষ্ট্রমন্ত্রী ড. এ কে আব্দুল মোমেন। 

গতকাল জাতিসংঘ সদরদপ্তরে ২১ সদস্যের কমিশন অন দ্য লিমিটস অভ দ্য কন্টিনেন্টাল শেল্ফ (সিএলসিএস) এর ৫৪তম অধিবেশনে বাংলাদেশের মহীসোপানের বিস্তারিত হালনাগাদ তথ্য উপস্থাপন করা হয়। এসময় পররাষ্ট্র মন্ত্রণালয়ের মেরিটাইম অ্যাফেয়ার্স ইউনিটের সচিব ও প্রধান রিয়ার অ্যাডমিরাল মোঃ খুরশেদ আলমসহ এ সংক্রান্ত কমিটির কারিগরি বিশেষজ্ঞগণ উপস্থিত ছিলেন। 

এসময় পররাষ্ট্রমন্ত্রী বলেন, বাংলাদেশ একটি ঘনবসতিপূর্ণ দেশ যেখানে সম্পদের অভাব রয়েছে। বাংলাদেশের মহীসোপান সীমার বিষয়ে জাতিসংঘের চূড়ান্ত সুপারিশ বিশাল সমুদ্র এলাকার সকল প্রাণযুক্ত ও প্রাণহীন প্রাকৃতিক সম্পদের অন্বেষণ, সংরক্ষণ ও উন্নয়নে একটি ভিত্তি প্রদান করবে। আমাদের টেকসই উন্নয়ন, শক্তির চাহিদা ও আমাদের জনগণের সমৃদ্ধি নিশ্চিত করতে তাৎপর্যপূর্ণ অবদান রাখবে।
ড. মোমেন আরো বলেন, মহীসোপান সীমা সংক্রান্ত এই উপস্থাপন আমাদের দেশের জন্য একটি বড় অর্জন, বিশেষ করে এমন একটি সময়ে আমরা এটি সম্পন্ন করতে পারলাম যখন আমরা ২০৪১ সালের মধ্যে একটি উন্নত দেশ হওয়ার পথে সামনে এগিয়ে চলেছি। এটি আমাদের দীর্ঘদিনের লালিত স্বপ্ন। আগামী দিনগুলোতে এই মহীসোপান এলাকার প্রাণযুক্ত ও প্রাণহীন প্রাকৃতিক সম্পদপ্রাচুর্য উন্মোচনে আমাদের পূর্ণ সামর্থ্যের ব্যবহার এ পথচলায় সবচেয়ে বড় পাথেয় হয়ে থাকবে। 

এই উপস্থাপনার মাধ্যমে, বাংলাদেশ বঙ্গোপসাগরে ২০০ নটিক্যাল মাইল পর্যন্ত মহীসোপানে তার অধিকার রক্ষা ও ব্যবহারের ক্ষেত্রে প্রযোজ্য বৈজ্ঞানিক ও প্রযুক্তিগত তথ্য সরবরাহ করেছে। এরপর সিএলসিএস এর নিয়ম অনুযায়ী, এ উদ্দেশ্যে গঠিত একটি সাব-কমিশন বাংলাদেশ উপস্থাপিত দলিলাদি পরীক্ষা করে বাংলাদেশের মালিকানার বিষয়ে সুপারিশ প্রদান করবে। এর ফলে বাংলাদেশ ঐ এলাকায় প্রাকৃতিক সম্পদ অনুসন্ধান শুরু করতে পারবে। আন্তর্জাতিক ট্রাইব্যুনালের রায়ের ওপর ভিত্তি করে বাংলাদেশ সরকার ২০১১ সালের দাখিল পুনরায় পর্যালোচনা করে গত ২০২০ সালের ২২ অক্টোবর সিএলসিএস এর কাছে বাংলাদেশের মহীসোপান সীমা সংক্রান্ত দলিলাদির নতুন সংস্করণ পেশ করে। এই সংশোধিত দাখিলে ট্রাইব্যুনাল নির্ধারিত বঙ্গোপসাগরের মহীসোপানের নতুন সীমারেখা অনুসরণ করা হয়। 

বাংলাদেশের মহীসোপান সীমা সংক্রান্ত দলিলাদি ২০১১ সালের ফ্রেবুয়ারি মাসে প্রথমবারের মতো সিএলসিএস-এ জমা দেয়া হয়। তবে মিয়ানমার ও ভারতের সাথে অমীমাংসিত সমুদ্রসীমাজনিত বিরোধের কারণে, কমিশন বাংলাদেশ দাখিলকৃত দলিলাদি সেসময় পরীক্ষা করতে পারেনি। পরবর্তীতে প্রধানমন্ত্রী শেখ হাসিনার নেতৃত্বে বাংলাদেশ আন্তর্জাতিক বিচারিক সংস্থার মাধ্যমে মিয়ানমার ও ভারতের সাথে সমুদ্রসীমা বিরোধের সমাধান করে।

Bangladesh-Thailand 2nd Foreign Office Consultations held in Bangkok

Bangkok, 2 March : 


Foreign Secretary (Senior Secretary) Ambassador Masud Bin Momen paid a courtesy call on the Thai Deputy Prime Minister and Foreign Minister Don Pramudwinai at the latter’s office yesterday. They exchanged greetings on the occasion of the 50 years of bilateral diplomatic relations.


During the call on the Thai Deputy Prime Minister and Foreign Minister and Foreign Secretary discussed issues of mutual interest and stressed the importance of further strengthening the existing excellent bilateral relations for the mutual benefit of the two friendly peoples. While apprising the Thai leader of the phenomenal socio-economic development of Bangladesh in the recent times, Foreign Secretary sought continued Thai support in order to cope with the post-graduation challenges from an LDC. 


During the talks, Foreign Secretary requested the Thai leader for utilizing their friendship and influence on Myanmar for ensuring an early, safe and dignified return of the displaced Rohingya people whom Bangladesh sheltered temporarily on humanitarian ground. To this, the Thai Deputy Prime Minister and Foreign Minister assured of all possible support. Given Thailand’s leading role in ASEAN with growing engagements in Myanmar, Bangladesh urged Thailand to use its leverage in advancing effective engagement of ASEAN mechanisms in a fruitful manner in the repatriation mechanism. 


Earlier, the Second round of Foreign Office Consultations between Bangladesh and Thailand held in Bangkok yesterday, in which the entire gamut of bilateral relations was discussed. Foreign Secretary of Bangladesh Masud Bin Momen and his Thai counterpart Permanent Secretary Thani Thongphakdi led their respective delegations. 


To forge a Strategic Economic Partnership, both the sides underscored an early commencement of a joint feasibility study on the potentials of an FTA between Bangladesh and Thailand. The two sides agreed to create further synergies for a sustainable and inclusive economic recovery and development by properly implementing the Bio-Circular Green Economic model and the Mujib Climate Prosperity Plan in the respective countries.  


Both Bangladesh and Thailand agreed to celebrate the 50th year of diplomatic relations this year in a befitting manner the two Foreign Secretaries unveiled the official logo of the celebrations through a simple ceremony. 


Both the sides agreed to hold the next meetings of the Joint Commission and the Joint Trade Committee as well as the next bilateral consultations. 

#

Mohsin/Anasuya/Parikshit/Jahangir/Shammi/Masum/2022/1030 hour 
তথ্যবিবরণী                                                                                                              নম্বর: ৮৩০

আগামীকাল জাতীয় চাঁদ দেখা কমিটির সভা
ঢাকা, ১৭ ফাল্গুন (২ মার্চ) :

১৪৪৩ হিজরি সনের পবিত্র শাবান মাসের চাঁদ দেখা এবং পবিত্র শবে বরাতের তারিখ নির্ধারণের লক্ষ্যে আগামীকাল ৩ মার্চ বৃহস্পতিবার সন্ধ্যা ৬.৩০ টায় (বাদ মাগরিব) ইসলামিক ফাউন্ডেশন বায়তুল মুকাররম সভাকক্ষে জাতীয় চাঁদ দেখা কমিটির এক সভা অনুষ্ঠিত হবে। সভায় সভাপতিত্ব করবেন ধর্ম বিষয়ক প্রতিমন্ত্রী মোঃ ফরিদুল হক খান।
বাংলাদেশের আকাশে কোথাও পবিত্র শাবান মাসের চাঁদ দেখা গেলে তা নিম্নোক্ত টেলিফোন ও ফ্যাক্স নম্বরে অথবা সংশ্লিষ্ট জেলার জেলা প্রশাসক অথবা উপজেলা নির্বাহী অফিসারকে জানানোর জন্য অনুরোধ করা হয়েছে।
টেলিফোন নম্বর
: 
০২-২২৩৩৮১৭২৫, ০২-৪১০৫০৯১২, ০২-৪১০৫০৯১৬ ও ০২-৪১০৫০৯১৭।
ফ্যাক্স নম্বর
:
০২-২২৩৩৮৩৩৯৭ ও ০২-৯৫৫৫৯৫১।

